Gamle og nye kraftsosialistar

I eit innlegg i Fri Fagbevegelse 21.01.2020 (https://frifagbevegelse.no/debatt/statlig-mineralselskap-na-6.490.761765.465d133649) får vi eit møte med den nye raude kraftsosialismen. Raudt sin fremste representant i Stavanger, Mímir Kristjánsson, tar, i lag med Per Emil Skjelbred, til orde for eit statlig mineralselskap. Ikkje for å få ei meir forsvarlig mineralutvinning, men for å "erstatte det svarte gullet i kroner og ører". Dei jublar over funn av mineral for 300 milliardar i Rogaland og er entusiastiske for at desse må utvinnast.

Dei gamle kraftsosialistane i etterkrigstida bygde opp landet. Dei bygde ut kraftverk, industri og infrastruktur, og la grunnlaget for velferdssamfunnet. Baksida var at det ofte skjedde på kostnad av naturen og folkehelsa, med store skjemmande sår etter vasskraftutbygging, med stor forureining frå gruver og kraftkrevjande industri. Etter kvart blei skadeverknadane meir synlige, og vi fikk lovverk og forvaltning for å hindre naturøydelegging. 

I dag ser vi resultata globalt av einsidig utvinning av mineral og olje, utbygging av industri og kraftverk, i form av kraftig redusert naturmangfald og klimaendringar. Likevel held utbygginga fram, så lenge nokon tener pengar på det, og verken statar eller internasjonale organ sørgar for tilstrekkelig regulering. 

I motsetning til kraftsosialismen sin gullalder er Noreg no eit overrikt samfunn, med eit forbruk langt over det jorda toler. Vi har eit oljefond av astronomiske dimensjonar, vi importerer arbeidskraft i stor grad, så norsk industri og byggenæring snart er meir polsk enn norsk. Samtidig raserer vi norsk natur i eit tempo som aldri før. Vindkraft byggast ut over fjell, hei og skog og set uopprettelige sår i naturen, som blir øydelagt for både friluftsliv og reindrift. Havvind skal rasere fiskefelta og spreie mikroplast over alle hav. Kommunar over heile landet står i kø for å få "industrieventyr" av batterifabrikkar som vil beslaglegge dyrka jord, myr og skog. 

Kva treng vi da? Vi treng parti og organisasjonar som vågar å seie frå at denne utviklinga må stansast og snuast. Vi må sette framtida til jorda og til vår eigen natur over kortsiktig profitt og kortsiktige arbeidsplassar. Vi treng ikkje fleire parti til å heie fram mineralutvinninga, verken i privat eller statlig form. Vi treng parti som viser alternativ til uttappinga av ressursane, som redusert forbruk, resirkulering og utvinning frå gamal gruveavgang. Eg hadde lenge von om at Raudt kunne vere eit slikt parti. Denne vona blir ettertrykkelig punktert i dette innlegget. Ikkje eit ord om miljøskadene ved gruvedrift. Ikkje eit ord om at store delar av denne gruvedrifta er produksjon av varer som verda ikkje treng, men som bare blir laga for spekulasjon eller militær bruk. 

Den gamle kraftsosialismen i Ap kunne ein forstå og kanskje unnskylde at dei ikkje såg baksidene av utviklinga. Den nye kraftsosialismen i Raudt kan ikkje unnskyldast. Det er ei utrulig kortsiktig tenking som verken norsk natur eller verda har råd til. Står virkelig partiet bak dette, har det fått røysta mi for siste gong.

